
ᐃᓘᓐᓇᑕ ᐃᑲᔪᕐᓯᓚᐅᕐᑕ ᖃᓄᐃᖕᖏᓯᐊᕐᑐᓂᑦ ᐱᐊᕋᑦᓴᖃᓂᐊᕐᒪᑕ 

 
ᑰᑦᔪᐊᖅ, ᓯᑦᑎᒻᐱᕆ 6, 2018 –ᐊᕐᕌᒍᑕᒫᑦ ᓯᑦᑎᒻᐱᕆ 9ᒥ 9:09 ᐅᓪᓛᑯᑦ ᓂᐯᑦᑐᓂᖃᓲᖑᕗᑦ 
ᐃᕐᖃᐅᒪᑦᓱᑎᑦ ᐃᒥᐊᓗᒃ ᓱᒃᑯᐃᒪᕆᒍᓐᓇᓂᖓᓂᒃ ᐱᐊᕋᑦᓴᓕᒻᒥᒃ ᐱᐊᕋᑦᓴᖓᑕᓗ ᖃᓄᐃᖕᖏᓯᐊᕐᓂᖏᓐᓂᑦ. 
 
ᐊᕐᕌᒍᑕᒫᑦ ᐊᑑᑎᔭᐅᓲᖅ, ᐊᑑᑎᔭᐅᑦᓱᓂ ᓯᓚᕐᔪᐊᓕᒫᒥ ᐱᒻᒪᕆᐅᕗᖅ ᓄᓇᕕᒻᒥ. ᖃᓄᐃᑉᐱᑖ 2004 ᐃᓗᓯᕐᒥ 
ᖃᐅᔨᓴᕐᓂᐅᓯᒪᔪᖅ, 44,2 ᐳᓴᓐᑦ ᐊᕐᓀᑦ ᐅᖃᕐᑐᕕᓂᐅᒻᒪᑕ ᐃᒥᐊᓗᑦᑐᕕᓂᐅᒋᐊᒥᒃ ᑭᖑᓪᓕᐹᒥ 
ᐱᐊᕋᑦᓴᖃᕐᓂᒥᓂ. ᐱᐊᕋᑦᓴᕆᔭᐅᑦᓱᓂ ᐃᒥᐊᓗᒍᑕᐅᔪᕕᓃᑦ ᐱᐊᕃᑦ; ᓱᕐᕋᑕᐅᓂᕐᓗᒍᑎᖏᑦ ᐊᑌᓐᓇᓕᒫᕐᖁᑦ 
ᐅᑎᕆᐊᖃᕐᖃᔭᕋᑎᓗ. 
 
ᓯᓚᕐᔪᐊᒥ ᐱᐊᕋᑦᓴᕆᔭᐅᑦᓱᑎᑦ ᐃᒥᐊᓗᒍᑕᕕᓃᑦ ᓱᕐᕋᑕᐅᒍᑎᖏᑦᑕ ᐅᓪᓗᖁᑎᖓ ᐊᑑᑎᓲᖑᕗᖅ 
ᖁᓕᐅᖕᖏᒐᕐᑐᖓᓂ ᐅᓪᓗᖓᓂ ᖁᓕᐅᖕᖏᒐᕐᑐᓂᖓᓂ ᑕᕐᕿᒥ ᐊᕐᕋᒍᕐᒥ ᐃᕐᖃᐅᒪᒍᑎᐅᑦᓱᓂ ᖁᓕᐅᖕᖏᒐᕐᑐᑦ 
ᑕᕐᖀᑦ ᐱᐊᕋᑦᓴᖃᕐᓂᒥ, ᖃᓄᐃᓪᓗᐊᑐᑐᐃᓐᓇᒥᒃ ᐃᒥᐊᓗᓐᓂᖅ ᐊᑦᑕᓀᑦᑐᒥᒍᑕᐅᖕᖏᓂᖓᓂᒃ, ᑕᒪᓐᓇᓗ 
ᓱᓕᑦᓱᓂ ᐱᐊᕋᑦᓴᖃᕐᓂᓕᒪᖑᔪᒥᒃ.   
 
ᐋᓐᓂᐊᓯᐅᕐᑎᒪᕆᒃ ᒪᕆ ᕈᓯᐊᑦ, ᑐᑭᒧᐊᑦᑎᓯᔨᒃ ᓇᐅᓕᒫᑦ ᐃᓗᓯᕐᓱᓯᐊᕆᐊᖃᕐᓂᓕᒋᓂᖓᓂᒃ ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔨᒃᑯᓂ, ᐅᖃᕐᑐᖅ ᐊᒥᓱᒐᒐᓚᓐᓂ ᐱᒋᐊᕐᑎᑕᐅᓯᒪᔪᑦ ᓄᓇᕕᒻᒥ ᑐᑭᓯᒪᔭᐅᑎᑦᓯᒐᓱᓐᓂᒧᑦ 
ᐃᑲᔪᕐᓯᓂᕐᒧᓗ ᓄᓇᓕᓐᓂᑦ. "ᐃᓕᓐᓂᐊᑎᑦᓯᒍᑎᐅᓲᖑᕗᑦ ᐃᓕᓐᓂᐊᕕᓐᓂᑦ ᑐᑭᓯᒪᑎᑦᓯᒐᓱᓐᓂᓄᑦ ᐃᓅᓱᑦᑐᓂᑦ 
ᐊᑦᑕᓇᕐᑐᑐᐃᓐᓇᕆᐊᖃᕐᓂᖏᓐᓂᑦ ᐃᒥᐊᓗᓐᓂᖅ ᐱᐊᕋᑦᓴᖃᕐᓱᓂ. ᐃᓕᓐᓂᐊᑎᑦᓯᓂᖃᓲᖑᕗᑦ 
ᐱᐊᕋᑦᓴᕆᔭᐅᑦᓱᓂ ᐃᒥᐊᓗᒍᑕᕕᓂᐅᑉ ᓱᕐᕋᑕᐅᒍᑎᖏᓐᓂᑦ ᓯᕗᕐᖏᒐᓱᓐᓂᓄᑦ ᐃᑲᔪᕐᑎᓄᑦ ᓄᓇᓕᓐᓂᑦ ᐊᒻᒪᓗ 
ᓄᓇᓕᒻᒥ ᑲᑎᖕᖓᑎᑕᐅᓱᖑᑦᓱᑎᑦ ᐱᐊᕋᑦᓴᓖᑦ ᐊᕐᓀᑦ ᐅᖄᒍᑎᖃᕐᓱᑎᑦ ᖃᓄᐃᖕᖏᓯᐊᕐᑐᒥᒃ 
ᐱᐊᕋᑦᓴᖃᕐᓂᒧᓕᖓᔪᓂᑦ. ᑖᒃᑯᐊ ᐱᒋᐊᕐᑎᑕᕕᓃᑦ ᐱᐊᕋᑦᓴᖃᕐᓂᒥᒃ ᐱᒻᒪᕆᐅᑎᑦᓯᕗᑦ 
ᐊᓕᐊᓱᒍᑦᔨᒍᑎᐅᑦᓱᑎᓗ." 
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑐᑦᓯᐊᕕᓐᓂᑦ ᓄᓇᕕᒻᒥ ᓄᓇᕷᖏᓐᓂᑦ ᓯᕙᓂᕐᑎᓯᖁᔨᕗᑦ ᓯᕙᓂᕈᑎᒥᓂᑦ 
9:09 ᐅᓪᓛᑯᑦ ᐊᓪᓕᑐᖃᒥ, ᓯᑦᑎᒻᐱᕆ 9, ᐃᕐᖃᐅᒪᓂᖃᕐᓗᑎᑦ ᓄᓇᕕᒻᒥᐅᓕᒫᑦ ᓂᐯᑦᑐᓗᑎᑦ 
ᐃᑲᔪᕐᓯᒋᐊᕐᓂᒧᓗ ᖃᓄᐃᖕᖏᓯᐊᕐᑐᓂᒃ ᐱᐊᕋᑦᓴᖃᖁᔨᓂᕐᒧᑦ.  
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓇᐅᓕᒫᓂ ᐱᒍᑦᔨᔪᖅ ᓄᐃᑕᕕᓂᖅ 1978ᒥ ᔦᒻᔅ ᐯ ᐊᒻᒪᓗ ᑯᐯᒃ 
ᑕᕐᕋᖓᓂ ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᖃᕐᓱᓂ ᓄᓇᖁᑎᓕᒫᑲᓴᖓᓂᒃ 55 ᐃᑰᑕᖓᑕ ᑕᕐᕋᖓᓂ 
ᐃᓗᓯᓕᕆᓂᕐᒧᑦ ᐃᓄᓕᕆᓂᕐᒧᓗ ᐱᒍᑦᔨᒍᑎᓂ ᐃᓄᖁᑎᖏᓐᓂ 14ᒥᓂᑦ ᓄᓇᓕᓐᓃᑐᓂᑦ. 

